
Монгол Улсын Их Хурлын 2019 оны намрын ээлжит чуулганы
 Хууль  зүйн байнгын хорооны 11 дүгээр сарын 20-ны өдөр
 /Лхагва гараг/-ийн хуралдааны товч тэмдэглэл


Улсын Их Хурлын гишүүн Н.Учрал ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэйгээр хуралдаан 12 цаг 01 минутад Төрийн ордны “Жанжин Д.Сүхбаатар” танхимд эхлэв. 

 
Чөлөөтэй: Х.Нямбаатар, Ж.Ганбаатар, Б.Дэлгэрсайхан, Б.Пүрэвдорж;

Эмнэлгийн чөлөөтэй: Д.Ганболд, Л.Мөнхбаатар;  


Тасалсан: Ш.Раднаасэд, С.Эрдэнэ. 

Хэлэлцэх асуудлын дараалалтай холбогдуулан Улсын Их Хурлын гишүүн Л.Оюун-Эрдэнэ, Ж.Батзандан, О.Батнасан нар үг хэлэв.

Нэг.Эрүүгийн хуульд өөрчлөлт оруулах тухай хуулийн төсөл болон хамт өргөн мэдүүлсэн Зөрчлийн тухай хуульд нэмэлт оруулах тухай хуулийн төсөл /Улсын Их Хурлын гишүүн З.Нарантуяа, Б.Бат-Эрдэнэ нарын гишүүд 2019.10.04-ний өдөр өргөн мэдүүлсэн, хэлэлцэх эсэх/

Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Хонгорзул, референт П.Хулан, Ч.Батбямба нар байлцав. 

Хууль санаачлагчийн илтгэлийг Улсын Их Хурлын гишүүн З.Нарантуяа танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Н.Учралын тавьсан асуултад хууль санаачлагч, Улсын Их Хурлын гишүүн З.Нарантуяа хариулж, тайлбар хийв.

Эрүүгийн хуульд өөрчлөлт оруулах тухай хуулийн төслийг Зөрчлийн тухай хуульд нэмэлт оруулах тухай хуулийн төсөлтэй хамт өргөн мэдүүлсэн нь хуулийн төслийн үзэл баримтлалын хувьд нийцэхгүй байгаа учраас Зөрчлийн тухай хуульд нэмэлт оруулах тухай хуулийн төслийг татаж авч байгаа тухайгаа Улсын Их Хурлын гишүүн З.Нарантуяа мэдэгдэв.
Н.Учрал: Эрүүгийн хуульд өөрчлөлт оруулах тухай хуулийн төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:                          5
Татгалзсан:                            5
Бүгд:                                     10
50.0 хувийн саналаар дэмжигдсэнгүй.

Улсын Их Хурлын гишүүн Ц.Нямдорж дэмжсэн, дэмжээгүй санал тэнцсэн учраас дахин санал хураалгая гэсэн горимын санал гаргав.

Н.Учрал: Улсын Их Хурлын гишүүн Ц.Нямдоржийн гаргасан горимын саналыг дэмжье гэсэн санал хураалт явуулъя. 

Зөвшөөрсөн:                          5
Татгалзсан:                            5
Бүгд:                                     10
50.0 хувийн саналаар  горимын санал дэмжигдсэнгүй.

Улсын Их Хурлын гишүүн Ц.Нямдоржийн дэмжсэн санал техникийн саатлын улмаас эсрэг гарсан учир дахин санал хураалгах горимын  санал гаргав.

Н.Учрал: Улсын Их Хурлын гишүүн Ц.Нямдоржийн гаргасан горимын саналыг дэмжье гэсэн санал хураалт явуулъя. 

Зөвшөөрсөн:                          6
Татгалзсан:                            4
Бүгд:                                     10
60.0 хувийн саналаар горимын санал дэмжигдлээ.

Н.Учрал: Эрүүгийн хуульд өөрчлөлт оруулах тухай хуулийн төслийн үзэл баримтлалыг дэмжиж чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:                          6
Татгалзсан:                            4
Бүгд:                                     10
60.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Батзандан Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 43 минут үргэлжилж, 19 гишүүнээс 11 гишүүн ирж, 57.8 хувийн ирцтэйгээр 12 цаг 48 минутад өндөрлөв.

Тэмдэглэлтэй танилцсан:


ХУУЛЬ ЗҮЙН БАЙНГЫН


ХОРООНЫ ДАРГА                                                             Х.НЯМБААТАР

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                         П.МЯДАГМАА
МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 11 ДҮГЭЭР САРЫН 20-НЫ ӨДӨР
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Н.Учрал: Хууль зүйн байнгын хорооны гишүүдийн ирц бүрдсэн тул 2019 оны 11 дүгээр сарын 20-ны өдрийн хуралдаан нээснийг мэдэгдье. Байнгын хорооны өнөөдрийн хуралдаанаар хэлэлцэх асуудлыг танилцуулъя. 
Эрүүгийн хуульд өөрчлөлт оруулах тухай хуулийн төсөл болон хамт өргөн мэдүүлсэн Зөрчлийн тухай хуульд өөрчлөлт оруулах тухай хуулийн төсөл Улсын Их Хурлын гишүүн Нарантуяа, Бат-Эрдэнэ нарын гишүүд 2019 оны 10 дугаар сарын 04-ний өдөр өргөн мэдүүлсэн, хэлэлцэх эсэх. 
Хэлэлцэх асуудлаар саналтай гишүүн байна уу? Батнасан гишүүнээр тасаллаа. Оюун-Эрдэнэ гишүүн. 

Л.Оюун-Эрдэнэ: Эрүүгийн хуульд өөрчлөлт оруулах тухай энэ дээр нөгөө хүлээлт үүсгээд байгаа хөөн хэлэлцэх хугацаа наашлах уу, цаашлах уу гээд ийм нэг маргаантай байдалд ороод байгаад байна л даа. Тэгээд ажлын хэсэг байгуулагдаад хуралдаж байгаа гэж ойлгоод байгаа бидний хувьд бол. Тэгээд тэр нь ямар түвшиндээ явж байгаа юм бол хэзээ явах юм бол. Хууль зүйн байнгын хорооны тайлбарлаж байсан тэр тайлбараар явах юм уу үгүй юм уу гэдгээс бас хамаарч Засгийн газрын хувьд бас төлөвлөх юмнууд гараад байдаг. Энэ нь тэгээд тодорхойгүй байдалтай энд ирээд ингээд гацчихлаа л даа. Тэгээд энэ дээр хурал даргалагч нэг тайлбар хийж өгөөч. Яг хугацаатай. Бидний хувьд бол нэг талд нь гаргаад шийдмээр байна. Тэрнээс биш ингэх нь зөв, ингэх нь буруу гэдгийг бол мэдээж шүүх боломжгүй. Тодорхойгүй байдал дээр нь цэг тавьж явахгүй бол ингээд хүлээгдээд хүлээлт үүсгээд тодорхойгүй нэг ийм байдлууд бас нэлээд үүсээд байна. Энэ дээр нэг тайлбар авах гэсэн юм. 
Н.Учрал: 12 дугаар сарын 14-ний өдрийн хуралдаан буюу дараа долоо хоногийн Хууль зүйн байнгын хорооны хуралдаанаар анхны хэлэлцүүлгийг нь хийнэ гэсэн төлөвлөгөөтэй байгаа юм байна. Ганболд гишүүн тус ажлын хэсгийг ахалж ажиллаж байгаа. Ганболд гишүүн Хууль зүйн байнгын хорооноос гаргасан ажлын хэсгийг ахалж байгаа. Дараа долоо хоногийн 12 сарын 14-ний өдрийн хуралдаанаар анхны хэлэлцүүлгийг хийх төлөвлөгөөтэй байгаа. 

Тодруулга Оюун-Эрдэнэ гишүүн. 

Л.Оюун-Эрдэнэ: Яг ирэх долоо хоногт юм байна гэж ойлголоо. Яг ирэх долоо хоногийн Хууль зүйн байнгын хороогоор гэдэг чинь гурав дахь өдөр Ганболд гишүүн ахлаж энэ холбоотой асуудлууд нэг талдаа гарч шийдвэрлэх юм байна гэж ойлголоо шүү. Протоколд тэмдэглүүлье. 

Н.Учрал: Батнасан гишүүн тайлбар өгье. 

О.Батнасан:  Байнгын хорооны гишүүдийн амгаланг айлтгая. Энэ Эрүүгийн хууль, Зөрчлийн хуультай холбоотойгоор ажлын дэд хэсэг хуралдаж байгаа. Засгийн газрын өргөн барьсан төсөлд бас үзэхээр юм нэлээд байгаа. Тэгэхээр ажлын дэд хэсэг хуралдаад ирэх долоо хоногийн 3 дах өдрийн хурал гэдэг бол бараг л амжихгүй байх гэж бодож байна. Яагаад гэвэл ажлын хэсэг бол нэг ч удаа хуралдаагүй. Ажлын дэд хэсэг хуралдаж байгаа. Олон концепц зүйл заалтыг бол өөрчилж байгаа учраас энэ бол нэлээд асуудалтай. 
Ер нь зүгээр ажлын хэсгийн дарга бол тийм тайлбарыг хүргүүлсэн байх гэж би бодож байна. 

Дараагийн асуудал бол миний ярих гээд байгаа зүйл би нэгэнт цаг авсных ярья. Энэ Нарантуяа гишүүний өргөн барьсан, Болорчулуун нарын гишүүдийн өргөн барьсан. Хэлэлцэх асуудалтай холбоотой юм чинь ярьчихаж болох уу. Энэ асуудлыг уг нь бол энэ Засгийн газраас бас өргөн барьсан. Засгийн газраас Эрүүгийн хууль, Зөрчлийн хуулийг өргөн барьсан байгаа. Энд бол ямар нэгэн нэмэлт, өөрчлөлт оруулах юм бол чөлөөтэй, оруулж болно. Энийг ажлын хэсэг дээр яриад, ажлын дэд хэсэг дээр яриад. Би Нарантуяа, Болорчулуун нарын өргөн барьсан хуулийн төслийг нэг Байнгын хорооны хурлаар хэлэлцээд явбал яадаг юм бэ гэсэн ийм л бодолтой байна. Яагаад гэвэл концепц нь бол ижилдүү. Энэ зүйл дээр ямар санаа оноо байгаа бол. 

Н.Учрал: Болорчулуун нарын гишүүдийн санаачилсан энэ Эрүүгийн хуульд өөрчлөлт оруулах тухай хуулийн төслийг Хууль зүйн байнгын хороогоор ороод хэлэлцэх эсэхийг нь шийдсэн шүү дээ. Тэгээд өнөөдөр бол Нарантуяа нарын гишүүдийн хуулийн төслийг нь хэрвээ хэлэлцэх эсэхийг нь дэмжих юм бол хоёр хуулийн төслийг нэгтгэж хэлэлцээд, нэгтгэж ажлын хэсэг байгуулаад ингээд Хууль зүйн байнгын хороогоор хэлэлцээд явъя гэсэн ийм л төлөвлөгөөтэй байгаа юм. Тэгэхээр өнөөдрийн бас Нарантуяа нарын гишүүдийн хуулийг хэлэлцэх эсэх асуудлыг шийдсэний дараа бас энэ асуудлыг эргээд ярих бололцоотой байх гэж ойлгож байна. Батзандан гишүүн. 

Ж.Батзандан: Эрүүгийн хуульд малын хулгайд оногдуулах ялын хэмжээг нэмэгдүүлэх зохицуулалт төсөл орж ирж байгааг дэмжиж байгаа. Нөхцөл байдлыг Шинэ намын зөвлөл малчдын зөвлөгөөнөөс гарсан санал, дүгнэлтийг хүлээж авсан байгаа. Мөн Монголын малчдын холбооны төлөөллийг Шинэ намын зөвлөл сонсож тодорхой санал дээр нэгдсэн гэдгийг бас Байнгын хороонд дуулгахаар ирсэн юм. 
Нэгдүгээрт малчдаас гарч байгаа нэн тэргүүний санал бол өнөөдрийг хүртэл ялангуяа 2017 оны Эрүүгийн хууль батлагдсанаас хойш малын хулгайд оногдуулж байгаа ялын төрөл, хэмжээ оновчтой биш байна гэдэг саналыг хэлж байгаа. Тухайлбал 2018 онд малын хулгай 1089 бүртгэгдсэнээс шүүхээр шийдвэрлэсэн 236 хэрэг байна. Үүнээс 194-т нь эрүүгийн ял оногдуулсан. Ялын төрлийг нь харьцуулж харуулах юм бол 109 хэрэгт нийтэд тустай ажил хийлгэх, 82 хэрэгт хорих ял, 2 хэрэгт торгох, 1 хэрэгт тэнсэн харгалзах гэсэн ийм ял оноосон байна гэж. Карманы хулгайчид оногдуулж байгаа ял нь чанга байна. Малын хулгайчид оногдуулж байгаа ял сул байна гэдэг ийм гомдлыг ирүүлж байгаа юм. Үүнтэй холбоотойгоор Улсын Их Хурал дээр малын хулгайн гэмт хэргийг чангатгах зорилгоор хоёр төсөл байна гэж би харж байгаа. 

Нэгдүгээрт Болорчулуун хэсэг гишүүдийн оруулсан төсөл байгаа. 

Хоёрдугаарт Нарантуяа гишүүний бас санаачилж өргөн барьсан нэг төсөл байгаа. Энэ хоёр төслийг хамтад нь нэгтгэж чуулганы хуралдаанаар энэ долоо хоногт хэлэлцэх юм. Ийм учраас малчдын зөвлөгөөнөөс гарсан саналуудыг бүрэн тусгаж өгөх нь зүйтэй гэдэг байр суурьтай байна. Малчдын зөвлөгөөнөөс болон малчдын холбооноос хэлж байгаа хоёр дахь том санал бол заавал 24 бог, 8 бод хулгай хийсэн хүнд ял шийтгэл оногдуулдаг байх албагүй юм. Шинэчилсэн найруулгаар бол бог бодынх нь тоог багасгаад оруулаад ирсэн байгаа юм. Тухайлбал 5 бог, 1 бодоос дээш гэж. Энэ тохиолдолд хурга ишгийг хулгай хийж болно гэдэгтэй адилхан сонсогдож байна гэж малчид хэлж байна. Тэгэхээр малчин хүний нэг өнчин ишиг ч гэсэн малчин айлын өмч юм. Үйлдвэрлэлийн хэрэгсэл юм. Энэ утгаар нь асуудалд хандаж малчдын өнчин ишгийг хулгай хийсэн хүнд ч гэсэн Эрүүгийн хуулиар хариуцлага тооцож болдоггүй юм гэхэд Зөрчлийн хуульд хатуухан хариуцлага тооцох тэр эрх зүйн орчныг нь бүрдүүлж өгөөч гэдэг ийм саналыг малчид маань хэлж байгаа юм. Ийм учраас Эрүүгийн хуулийн энэ өөрчлөлтийг нэн даруй чуулганаар оруулж нотлон гаргах нь зүйтэй гэдэг ийм байр суурьтай байгаагаа илэрхийлье. 
Н.Учрал: Гишүүдэд бас мэдээллийг өгөхөд Эрүүгийн хуульд нэмэлт, өөрчлөлт оруулах хуулийн төсөл чинь Болорчулуун нарын гишүүдээс гадна бас Засгийн газрын өргөн мэдүүлсэн төсөл байгаа шүү дээ. Хэлэлцэх эсэхийг нь дэмжсэн. Засгийн газар бол тэр 17.12 дугаар зүйлийн 1 дээр нийтэд тустай ажил хийлгэхийг нь хассан орж ирж байна. Тэгэхээр Болорчулуун нарын гишүүд дээр бол бас ингээд нийтдээ гурван хуулийн төсөл яваад байна гэсэн үг. Өнөөдөр Нарантуяа нарын хуулийн төслийг хэлэлцэх эсэхийг дэмжих юм бол энд нэг л ажлын хэсэг гарч шийдэгдэнэ гэсэн үг. 

Дээрээс нь гишүүдэд бас мэдээлэл дуулгахад энэ малын хулгайчид оногдуулж байгаа ялын хувьд 24 богоос дээш байх нь хамаагүй ээ. Ингэх юм бол хүндрүүлсэн нөхцөл байдалтай болохоос биш 1 хонь, 1 ишиг хулгайлсан ч гэсэн адилхан л гэмт хэрэгт тооцож л байгаа гэдгийг бол ойлгох ёстой. Түүнээс биш 24 богоос доош байх юм бол ял шийтгэл оногдуулахгүй байгаа мэтээр бас буруу ойлгож болохгүй юм байна. Тэгэхээр энэ гурван хуулийн төсөл дээр бол нэгтгэсэн ажлын хэсэг хэрвээ гараад ажиллах юм бол эдгээр зөрчлүүдийг арилгах шаардлага үүсэж байна. 

Батнасан гишүүн хэлчихсэн үү?

Хэлэлцэх асуудлын дарааллыг танилцууллаа. Хэлэлцэх асуудалтай холбогдуулж гишүүд саналаа хэллээ. Хэлэлцэх асуудлаар саналтай гишүүдийн саналыг сонссон учраас хэлэлцэх асуудалдаа оръё. 

Эрүүгийн хуульд өөрчлөлт оруулах тухай хуулийн төсөл болон хамт өргөн мэдүүлсэн Зөрчлийн тухай хуульд нэмэлт, өөрчлөлт оруулах тухай хуулийн төслийг хэлэлцье. Хууль санаачлагчийн илтгэлийг Улсын Их Хурлын гишүүн Нарантуяа танилцуулна. Нарантуяа гишүүн. 
З.Нарантуяа: Баярлалаа. Эрүүгийн хуульд зайлшгүй өөрчлөлт оруулах хэрэгтэй болоод байгаа. Эрүүгийн хуулийн шинэчилсэн найруулгыг 2015 оны 12 сарын 3-ны өдөр баталсан. 2017 оны 7 сарын 1-нээс дагаж мөрдөж байгаа. Энэ Эрүүгийн хуулийн шинэчилсэн найруулгад нэг зүйл дутуу зохицуулсан байна гэдэг яригдаж байна. Энэ бол мал хулгайлах гэмт хэрэгт ноогдуулж байгаа ялын хэмжээг нэлээд их бууруулжээ. Энэ бууруулсан шалтгаанаас болоод мал хулгайлах гэмт хэргийн тоо 1, 2 жилийн дотор маш огцом өслөө гэдэг ийм тоо байгаа юм. Тэгээд олон малчидтай уулзаж энэ мал хулгайлах гэмт хэргийн гараад байгаа хэлбэр, энэ гэмт хэрэгт оногдуулж байгаа ялын байдал үүнээс учирч байгаа хохирол гээд олон зүйлийг судалж үзээд энэ Эрүүгийн хуулийн 17.12 дугаар зүйл ангид бол зайлшгүй өөрчлөлт оруулах хэрэгтэй юм байна гэдэг үүднээс энэ хуулийн төслийг бол боловсруулж өргөн барьж байгаа юм. 
Эхлээд энэ хуулиа боловсруулахдаа барьсан дөрвөн зарчмаа тайлбарлая. Эрүүгийн хууль дээр бид нар нэмэлт, өөрчлөлт оруулахдаа хохирлын хэмжээнээс нь хамааруулж ялын төрлөө бол сонгодог ийм ял шийтгэлийн ялгамжтай бодлогыг хэрэгжүүлэхгүй бол олон тооны мал гээд зөвхөн 8 бод, 24 богоос дээш хэмжээний ийм малыг хулгай хийх юм бол нөгөө хүндрүүлсэн нөхцөл буюу 5-12 жилийн ял ногдуулдаг. Энэ байдал нь саяын дурдсан тооноос доош хэмжээний малыг дахин дахин давтан олон удаа үйлдээд, олон янзын хэрэгслээр арга хэрэгслээр галт зэвсэг хэрэглэж машин механизм өөр техник хэрэгсэл хэрэглээд ингээд хулгайлаад байхад нь оногдуулж байгаа ял өөрөө олон төрлийн сонголттой байгаагаас ихэнхдээ хөнгөн ялыг нь ногдуулж байгаа энэ явдал гарч байна. Тэгээд би та бүхэнд тараасан байгаа. Өнөөдрийн энэ хуулийг баталснаас хойш энэ төрлийн ял гэмт хэрэг 189 бүртгэгдэхэд 189 ялаас түрүүн Батзандан гишүүн тараасан материалаас хэлсэн. Шүүхээр ял шийдвэрлэгдсэн энэ 1089 ял бүртгэгдсэнээс шүүхээр шийдвэрлэгдсэн хэрэг нь болохоор 236 хэрэг байгаа. Үүнээс 194-т нь эрүүгийн ял оногдуулсныг харахаар 54 хувьд нь түрүүний нөгөө нийгмийн тустай хөдөлмөр хийлгэх зорчих эрхийг хязгаарлах гээд энэ ялуудыг хэрэглээд 82 хэрэгт нь хорих ял оногдуулсан байгаа юм. 

Хорих ялын хэмжээг нь харахаар 61 тохиолдолд нь 6 сараас 3 жил хүртэлх хорих ялыг оногдуулсан байгаа юм. Тэгэхээр энэ юуг хэлээд байна вэ гэхээр манай Эрүүгийн хуулийн одоогийн 17.12.1-ийг буруу томьёолсноос болж байна гээд. Одоогийн хуулиар бол бусдын малыг хулгайлсан бол 247 цагаас 720 цаг хүртэлх хугацаагаар нийтийн тусгай ажил хийлгэх. Эсвэл 6 сараас 5 жил хүртэлх хугацаагаар зорчих эрхийг нь хязгаарлах. Эсвэл 6 сараас 5 жил хүртэлх хугацаагаар хорих ял шийтгэнэ гээд заасан. Тэгээд энэ нөгөө тоондоо л хүрээгүй болохоор энэ төрлийн ялаас 6 сараас 5 хүртэлх жилийн хорих ялыг ингэж их сонголттой хэрэглээд байгаа учраас түрүүний ярьсан 82 хэргээс 61 нь 6-аас 3 хүртэл жил л хоригдож байгаа юм. 14-хөн хэрэг 1 сараас 3 жил хүртэл, 7 хэрэг нь 3-5 жил хүртэл хорих, 5 жилээс дээш хорих ял шийтгэгдсэн хэрэг нэг ч байхгүй байгаа. 
Энэ дотор тэр 61 дотор юу орж байна вэ гэхээр 1-7 бод, 23 бог хулгай хийж байгаа хүмүүс энэ ялын дотор л хамаараад байгаа юм. Тэгэхээр бид нарын оруулж байгаа санал бол нэгдүгээрт энэ зүйлийнхээ 1 дүгээр заалт дээр Монгол Улсын Эрүүгийн хуулийн тэр 17.12-ынхоо 1 дүгээр заалтыг бусдын малыг хулгайлан бага хэмжээний хохирол учруулсан бол гэж тодорхойлъё. 1 ишиг, 1 борлон хулгай хийсэн ч гэсэн энэ ялыг бол хүлээдэг болъё гэдэг ийм нарийвчилсан тодорхойлолтыг хийж өгч байгаа. Тэгээд тэр одоогийн 17.12 дугаар зүйлийн 2 дахь заалт буюу бусдын олон тооны малыг хулгайлсан гэдэг юмыг ер нь бүр аваад хаячихъя. Авч хаяад 2-8 жил хүртэлх хугацаагаар хорих ял шийтгэнэ гэж эхний 1 дүгээр зүйлийнхээ 5 хүртэлх жил гэсэн ялтай холилдоод байгаа учраас энийг 5-8 жил хүртэлх хугацаагаар хорих ял шийтгэх үйлдлээ 4 янзаар авч үзье гээд энд бол нэмэлт, өөрчлөлт хийж байгаа. 

Нэгдүгээрт нь бол 10 сая төгрөгөөс дээш Эрүүгийн хуулийн 2.5-д заасан үлэмж их хэмжээний, их хэмжээний гэдэг энэ хохирлоос дээш хэмжээний хохирлыг учруулсан бол бүлэглэж энэ гэмт хэргийг үйлдсэн бол мөн галт зэвсэг машин механизм төрөл бүрийн зэвсэг ашиглаж хийсэн бол мөн энэ хэрэгт хүний амьжиргааны эх үүсвэрээс салгасан бол мөн Зөрчлийн хуулийн дагуу захиргааны хариуцлага өмнө нь хүлээсэн мал хулгайлах гэмт хэргийг давтан үйлдэж энэ малыг хулгайлсан гэмт хэргийг хийсэн бол өмнө нь бид нарт байгаагүй тэр эд хөрөнгө ашигласан зүйлийг нь хураадаг юм байхгүй байсныг нэмж оруулаад 5-8 жил хүртэлх хугацаагаар хорих ял шийтгэе гэж шинээр тодорхойлж өгье гэж хэлж байгаа. Энэ яагаад ингэж нарийвчилж тодорхойлох хэрэгтэй байгаа вэ гэхээр нэгдүгээрт хоёр зүйл ангийн ялын доод хязгаар бол өөрөө давхардаад байгаа. 
Хүндрүүлсэн байсан ч тав хүртэл жил, бага хэмжээний байсан ч нэгдүгээр зүйл нь байсан ч 5 хүртэл жил байгаад байгаа байхгүй юу. Тэгэхээр бага хэмжээний хохирол учруулснаа 2-5 жил гээд саяын энэ шинээр оруулж байгаа 2 дугаар зүйлийнхээ заалтыг 5-8 жил гэж ялгаж өгье гээд. Малчдаас гаргаж байгаа хамгийн их санал бол ерөөсөө байгаа малыг нь бүгдийг нь хотыг нь харлуулаад амьжиргааных нь эх үүсвэрээс ингээд салгаад байгаа юм. Энэ бол ядарсан харж хандах хамгаалалт муутай цөөхөн тооны малтай айлыг бол бүр хотыг нь харлуулаад авч яваад байгаа байхгүй юу. Энэ бол хүндрүүлсэн нөхцөл болох учиртай юм гэж үзэж байгаа. Тэгээд малчдаас гаргаж байгаа хамгийн том санал бол ер нь хэдэн төгрөгөөр торгосон ч хэчнээн цагийн нийгмийн тустай хөдөлмөр эрхлүүлсэн ч энэ бол хулгайч нарт нэг их тийм дохио цочрол өгөхгүй байна. 
Хамгийн гол нь 7 ч бай, 10 ч бай баривчилдаг л бол, хорьдог л бол энэ хулгайчдыг жаахан айлгаж байна. Тийм учраас энийг баривчилдаг юмаа оруулж өгөөч гээд байгаа. Тэгээд баривчилдаг ялыг оруулахын тулд Зөрчлийн хууль дээр бол заавал 8.6 зүйл гэдэг зүйл шинээр нэмж байж зөрчлийн хуулийнхаа энэ заалт дээр ч гэсэн энэ ашигласан техник хэрэгсэл юмыг нь бас давхар хураадаг байх юм бол ял илүү чангарах гээд байгаа юм. 

Тэгээд гуравдугаар заалт бол хэвээрээ үлдэж байгаа. Одоогийн гуравдугаар заалтын ял нь бол 8-12 жил байгаа. Одоо бол хоёр тохиолдолд хүндрүүлсэн нөхцөлийг хэрэглэнэ гэсэн заалттай боловч бодит байдал дээр бол хэрэглэсэн тохиолдол байхгүй. Энэ бол байнга үйлдэж энэ хулгайнхаа орлогоор амьдралынхаа эх үүсвэрийг болгодог. Эсвэл зохион байгуулалттай гэмт бүлэг энэ хэргийг үйлдсэн бол 5-12 жил гэдгийг зааж өгсөн байгаа. Тэгэхээр би бол энийг хэвээр нь үлдээж байгаад та бүхэн сая ярьж байсан. Засгийн газраас дахиад бас нэг хувилбар байгаа гэж. Засгийн газрын хувилбар дээр бол түрүүний ярьсан 12.17.1-ээс тэр нийтэд тусгай ажил хийлгэх гэдэг ялыг хасаж байгааг бол би дэмжиж байгаа. Санал нэг байгаа. Энэ бол үнэхээр ач холбогдол өгөхгүй байгаа ял. 

Хоёрдугаарт бас тэр зорчих эрхийг хязгаарлах гэдэг. Тэр ялыг эдлүүлэх арга хэрэгслээ боловсронгуй болгохгүй бол одоогоор тэр ялыг дорвитой ялын хэмжээнд хэрэглүүлж чадахгүй байгаа юм билээ. Засгийн газрын гол санал нь бол тэр 17.12 дугаар зүйлийн 3.1 дээр байгаа хүндрүүлэх одоогийн 5-12 жил хүртэлх хугацааны ялтай ийм заалтыг бол өөрчлөн найруулж байгаа юм билээ. Харин энэ найруулгыг бол би ойлгоогүй. Яагаад гэхээр энэ дээр байнга үйлдэж амьдралын эх үүсвэр болгосон гэдгийг болиод улсын хилээр нэвтрүүлж гэж найруулж байгаа юм билээ. 

Дээр нь Болорчулуун гишүүний өргөн барьсан хоёр төсөл дээр бол энэ олон тоо гэдгийг зөвхөн тоог нь багасгасан болохоос биш хохирлын хэмжээгээр нь авч үзээгүй. Тэгэхээр энэ бол 5 бод хулгай хийсэн 10 бог хулгай хийсэн хүмүүст бол нөгөө өндөр ял нь ногдохгүй байгаа энэ юм бол давтагдаад явна. Хамгийн гол энэ заалтад оруулж байгаа ач холбогдол бол нэгдүгээр зүйлээ өөрчлөн найруулаад өнөөдрийн манай Эрүүгийн хуульд байгаа тэр хохирлынх нь хэмжээгээр ялгамжтай байдлаар ялыг хүлээлгэдэг тэр үндсэн зарчмаа барих гэж энэ хуулийг өргөн барьж байгаа юм. 
Энд нэг алдаа байсан. Манай өнөөдрийн Эрүүгийн хуулийн 2.5 дээр Засгийн газрын тэр өргөн барьсан төслийн хүрээнд өөрчилж болох байх гэж өөрийнхөө өргөн барьсан төсөлд оруулаагүй. Яагаад гэхээр тэр заалт бол малын хулгайтай шууд хамааралгүй байсан учраас. Одоогийн орхигдоод байгаа тэр заалт бол хохирлын хэмжээг тодорхойлсон 2.5.

2.5 дээр бол бага хэмжээний хохирол гэдгээ 300 нэгжээс доош гээд тодорхойлсон байгаа байхгүй юу. Тэгэхээр 300 мянган төгрөгөөс доош хэмжээний хохирол учруулсан бол бага хэмжээний хохирол учруулсан хулгайн гэмт хэрэгт ороод 300-аас 10 сая хүртэлх буюу 10 мянган нэгжийн хооронд зөрүү гарсан байгаа. Тэгэхээр тэр 300 мянгаас доош гэдгээ дээш болгож өөрчлөөрэй гэдгийг протоколд тэмдэглүүлье. Тэгэхгүй бол хохирлын хэмжээний 300 мянгаас 10 сая хүртэлх хэмжээний хулгайн хохирол чинь өөрөө ялгүй хаана тооцогдох нь мэдэгдэхгүй хоцрогдох гээд байгаа юм билээ. 

Өнөөдөр бол Хууль зүйн байнгын хорооны гишүүдийг би энэ төслийг дэмжээд нэгтгэж хэлэлцэхийг дэмжээд нэгдсэн ажлын хэсэг байгуулаад өгөөсэй гэж маш их хүсэж байна. Яагаад гэвэл энэ гурван төсөл хоорондоо нэгдэж байж яг өнөөдрийн Эрүүгийн хуулийн мал хулгайлах гэмт хэрэгтэй тэмцэх ажил бол амжилттай явахаар бүх зохицуулалт нь орох юм. Мэдээж өргөн барьсан гишүүд бүрийн төслүүд өөр өөрийн өнцгөөс харсан, өөр өөрийн онцлогтой. Гэхдээ нэгтгэх юм бол үүний үр дүн нь илүү хүрэхээр байгаа. 

Ялангуяа тэр одоо 17.12.2 дугаар зүйлийг бол нарийвчлан тодорхойлсон дээр бол ер нь Болорчулуун бид хоёрын санал бол 1-ээс бусад зүйл дээр бол нэгдэж байсан. Нэг зүйл нь бол Малын генетик нөөцийн тухай хуульд заасан тэр цөм сүрэг, сайн үүлдэг угсаатай малыг хулгай хийсэн бол бас хүндрүүлсэн нөхцөл байдалд оруулъя гэдэг дээр бол Болорчулуун гишүүний санал илүү давамгайлж байсан. Миний хувьд бол амьжиргааных нь эх үүсвэрээс салгаж хоттой хонь малыг нь бүгдийг нь аваад явсан тохиолдлыг бол илүү хүндрүүлсэн нөхцөл болгож авч үзье гэсэн байр суурьтай байсан учраас энэ хоёр хоёулаа л чухал байх. Хоёуланг нь нэгтгэж байгаад өөр өөрсдийнхөө өнцгөөс дүгнээд шийдвэл зүгээр байгаа юм. 

Тэгээд та бүхнийг энэ хуулийн төслийн хэлэлцэх эсэхийг дэмжиж өгөхийг хүсье. Баярлалаа. 

Н.Учрал: Нэмэлт оруулах тухай хуулийн төсөлтэй холбоотой асуулт асуух гишүүдийн нэрс ийг авъя. Асуулт асуух гишүүд байна уу? 
Асуулттай гишүүд байхгүй байна. Эрүүгийн хуульд нэмэлт оруулах тухай хуулийн төсөл дээр саналтай гишүүд байна уу? 
Надад бол бас яах вэ нэг холбогдох асуулт гэх юм уу санал байна л даа. Одоо яг нөгөө дэгээрээ энэ гурван хуулийн төслийг нэгтгээд хэлэлцээд явъя гэхээр Нарантуяа гишүүн бол Зөрчлийн хуульд өөрчлөлт оруулах хуулийн төслийг давхар ингээд өргөн барьж байгаа шүү дээ. Тэгэхээр энэ чинь бол үзэл баримтлалын хувьд шал өөр ойлголт яваад байгаа байхгүй юу. Тэгэхээр энийг нэгтгэж хэлэлцэх гэхээр чухам энийг яаж нэгтгэж хэлэлцэх вэ. Тэгэхээр дээрээс нь энэ танилцуулга дээр бол байна. Мал хулгайлах гэмт хэрэг 2018 онд гэхэд 89 хувиар өссөн гээд тэгээд малчдын зүгээс бол гол хэлээд байгаа санаа нь бол нийтэд тусгай ажил хийлгэнэ гэдэг нэрийдлээр малын хулгайчид ингээд энэ ямар ч шийтгэлгүйгээр мал хулгайлдаг боллоо. Энийг зохицуулж өгөөч. Малын хулгайч үүнээс болоод ихсээд байна. Нийтэд тустай ажил хийлгэх гэдэг ял чинь одоо ямар ял юм бэ. Энэ чинь ядаж хорих ялаар шийтгэх бусад одоо санкцаар шийтгэх шаардлага байна гэдэг ийм зүйлийг яриад байдаг. Гэтэл одоо бол яг энэ гурван хуулийн төсөл дээр хараад байхад Нарантуяа гишүүнийх дээр бол бусдын малыг хулгайлсан болгож дээрээс нь бусдын мал хулгайлан бага хэмжээний хохирол учруулсан бол гэдэг ийм 17.12 дээр нэг ийм ойлголт яваад байна шүү дээ. Тэгэхээр гишүүдэд бас энэ талаар нэмэлт тайлбар хэлж өгөөч. Бусдын мал хулгайлан бага хэмжээний хохирол учруулсан гэхээр түрүүн нөгөө 300 нэгжтэй тэнцүү, 300 мянгаас доош гэж ойлгоод байгаа. Бусдын малыг хулгайлсан бол гэхээр ямар өөрчлөлт энэ зохицуулалтаар бий болох гээд байгаа юм бэ. 
Хоёрдугаарт тэр Зөрчлийн хуульд нэмэлт, оруулах тухай хуулийн төслийг хэрвээ ингээд нөгөө хоёр Засгийн газар болон Болорчулуун нарын гишүүдийн хуулийн төсөлтэй нэгтгээд хэлэлцээд явах юм бол Зөрчлийн хуульд нэмэлт оруулах тухай саяын хуулийн төсөл чинь үзэл баримтлалын хувьд нөгөө хоёр хуулийн төсөлтэйгөө нийцэхгүй байгаа байдал ажиглагдаад байгаа юм. Тэгэхээр 8.6 дээр бас тодруулах зүйл бол бусдын малыг хулгайлсан үйлдэлд эрүүгийн хариуцлага хүлээлгэхээргүй бол нөгөө нийтэд тустай ажил хийлгэх. Эд зүйлс хууль бусаар олсон хөрөнгө орлогыг нь хураах гээд нөгөө бас баривчлах ял шийтгэл гээд ингээд сонгох санкцуудтай байна. Тэгэхээр бусдын малыг хулгайлсан үйлдэлд эрүүгийн хариуцлага хүлээлгэхээргүй бол гэдгийг ямар тохиолдолд хүлээлгэхгүй юм бэ. Дахиад л нөгөө малын хулгайч нар чинь гаараад л. Ерөөсөө бусдын малыг хулгайлсан үйлдэлдээ хариуцлага хүлээхгүй. Тэгээд нөгөө нийтэд тустай ажлаа хийлгэсээр л байна Зөрчлийнхөө хуулийн дагуу адилхан байдал үүсэх юм биш үү. 

Тэгэхээр ямар тохиолдолд бусдын малыг хулгайлсан үйлдэлд Эрүүгийн хариуцлага хүлээлгээгүй вэ гэдгээ бас тайлбарлаж өгөөч гэж. 

Гуравдугаарт бол энэ Засгийн газрын болоод Болорчулуун нарын гишүүдийн өргөн мэдүүлсэн төсөл дээр бол нийтэд тустай ажил хийлгэх гэдэг ялыг аваад хаяхаар өөрчлөлт оруулаад аваад хасаад хаяхаар цаана нь зорчих эрхийг хязгаарлах болоод хорих ял л үлдэж байгаа юм. Тэгэхээр  зорчих эрхийг хязгаарлах ял бол 2021 он хүртэл хойшилсон. Тэгэхээр ерөөсөө л хорих ял шийтгэх ийм л нөхцөл байдал үүсэх байхгүй юу. Тэгэхээр үнэхээр шийтгэл бол чанга болно. Дээрээс нь малын хулгайчид хариуцлага ногдуулах ийм хуулийн төслүүд. Гэтэл таны хуулиар Зөрчлийн хуулиар шийдээд эхлэх юм бол дахиад л нөгөө дөрвөн сонгох санкцтай. Тэгээд адилхан нийтэд тустай ажил хийлгэнэ гээд ингээд энэ малын хулгайтай тэмцэх ажил чинь шийтгэл чинь чангатгагдаж чадах юм уу гэдэг ийм л асуудал байгаа юм. Энэ дээр би бас нэг гишүүдэд нэмэлт тайлбар өгөөч ээ. 
Нарантуяа гишүүний микрофоныг өгье. 

З.Нарантуяа: Яах вэ Зөрчлийн хуультай холбоотой тэр хэсгийг яагаад оруулсан бэ гэхээр малчдын ерөнхийдөө гаргаж байгаа гол санаа бол зорчих эрхийг хязгаарлах нийтэд тустай хөдөлмөрийг хийлгэх энэ хоёр ял бол өөрөө мал хулгайлж байгаа хүмүүст бол цочроо өгөхгүй байна. Тийм учраас заавал баривчлах юм уу, хорих ийм л ялыг түлхүү хөгжүүлэхэд зүгээр байна гэдэг ийм саналууд гарч байсан юм. Тийм учраас энийг зөрчлийн хуульд оруулбал баривчлах ял шийтгэх ийм боломж бүрдэнэ гэдэг утгаар оруулсан юм. Яах вэ Засгийн газрын оруулсан саналаар сүүлд нийтэд тустай хөдөлмөр эрхлэхийг энэ ялыг бол авч байгаа учраас одоо Үндсэн 17.12.1 дээр бусдын малыг хулгайлж бага хэмжээний хохирол учруулсан бол гэдэг энэ томьёоллоор орчихвол Зөрчлийн хуулиа аваад хаячхаж бас болох юм байгаа юм. Буцаагаад татаад авахад болох юм байгаа юм. 
Ер нь бол бага хэмжээний мал гэдгийг ингэж тодорхойлж өгснөөр 17.12.1-ийн ялыг чангаруулж байгаа юм, суллаагүй. Ерөөсөө суллаагүй. Илүү чангаруулж өгч байгаа юм. Бага хэмжээний гэдэг дотор 300 хүртэл мянга гээд тавьсан байгаа шүү дээ. Тэгэхдээ энэ бол 300 хүртэл биш 300-аас дээш байх манай Эрүүгийн хуулийн алдаанаас болсон заалт шүү. Энэ миний оруулах гэж байгаа энэ заалтыг оруулаад 2.5 дээрээ бага хэмжээний хохирол гэдэг 300-аас дээш гэх юм бол Зөрчлийн хуулиар явах юм чинь 300 хүртэлх болоод явчихна. Одоо бид нар манай Эрүүгийн хуулийн 2.5 өөрөө буруу байгаа учраас энэ өөрөө давхардаж байгаа юм шиг ойлголтыг өгөөд байгаа юм. 

Тайлбар болсон уу? Бага хэмжээний гэж яагаад оруулж байгаагаа би тайлбарлачихлаа. Зөрчлийн хуулийн хувьд үзэл баримтлал өөр юм бол байхгүй ээ. Зөрчлийн хуулийн агуулга ч гэсэн ялын бодлогыг чангатгая л гэж байгаа. Зөрчлийн хуулиар бид нар 300 хүртэлх хохирол учруулж байгаа хулгайгаа шийтгээд 7-30 хоног хүртэл хорьё гэж байгаа. Торгох ял нь яах вэ бага байж болно. Торгох ял нь өөрөө захиргааны зөрчилд оногдуулж байгаа учраас тэгэхээр энийг бол ажлын хэсгийн явцад янзлах найруулах боломжтой гэж харж байгаа юм. Тэгээд би гишүүдээс бол нэг л зүйлийг хүсэх гэж байгаа юм. Ямар ч байсан энийг бол тайлбарлаж байгаа байдлаас анх хараад энийг сайн ойлгохгүй байж магадгүй. Тараасан энэ график зураг, өнөөдрийн ногдуулж байгаа ялын байдал бусад хуулийн заалтуудтай харьцуулаад үзэх юм бол энэ бол яах аргагүй ингэж өөрчлөхөөс хуульчийн нүдээр хууль зүйн шинжлэх ухааныхаа үүднээс бол өөрчлөхөөс өөр аргагүй ийм заалт байгаа шүү. 
Зүгээр сургаар сонсоод энэ зөрчил болгох гэж байгаа юм байна гэдэг ийм байдлаар битгий хандаарай. Зүгээр багасгаад зөрчил болгоод хаях гэж байгаа юм биш, харин эсрэгээрээ маш сайн чангатгах гэж байгаа шүү гэж хэлье. Баярлалаа. 

Н.Учрал: Саналаа хураая. Зүгээр сая бол тодруулах зүйлээ бол тодруулсан. Хариултыг сонслоо. Бид бол бүгдээрээ малын хулгайтай тэмцье гэж байгаа. Малын хулгайн гэмт хэрэг ихсэж байгаатай тэмцье гэж байгаа. Тийм учраас ялын шийтгэлийг чангаруулъя гэж байгаа. Тийм учраас Зөрчлийн хуулиараа бүл олон ялын олон шийтгэлтэй болчих юм бол гол асуудал байгаа юм. Үзэл баримтлалын хувьд Зөрчлийн хуулийн нэмэлт, өөрчлөлтөд нийцэхгүй байна. Тэгэхээр нэгтгэж хэлэлцэхгүй бол болохгүй байна. Хэрвээ Зөрчлийн хуулийг та татаад авах юм бол Эрүүгийн хуульд нэмэлт өөрчлөлт оруулах гээд энэ гурван хуулийн төсөл нэгдээд хэлэлцээд явахад асуудал байхгүй.

Нарантуяа гишүүний микрофоныг өгье. 

З.Нарантуяа: Зөрчлийн хуулиа би бол татаж авч болно. Тэгэхдээ Эрүүгийн хуулийн 2.5-ын бага хэмжээний гэдгээ засаарай. Бага хэмжээний гэдгээ 300, 300 нэгжээс доош биш дээш гэж зассан тохиолдолд болж байгаа. Тэгээд би татаад авъя. Тэгээд нэгтгээд хэлэлцье. 
Н.Учрал: Хууль санаачлагч төслөө татан авах журам дээр бол хууль санаачлагч хэлэлцүүлгийн аль ч шатанд төслөө татан авч болно. Тэгээд 17.1 дээр ийм заалт байгаа. Тэгээд хуулиар 17.3 дээр бол хэлэлцүүлгийн аль ч шатанд төслөө татан авсан тохиолдолд түүнд заасан дагуу төслөө татан авах тохиолдолд тухайн төсөл хэлэлцүүлгийн аль шатанд байгаагаас үл хамааран хууль санаачлагч төслийг татан авах тухай албан бичгийг Улсын Их Хуралд ирүүлнэ. Улсын Их Хурлын дарга нэгдсэн хуралдаанд энэ тухай танилцуулснаа төслөө татан авсанд тооцно гэсэн Дэгийн тухай хууль дээр 17 дугаар зүйл байгаа. Тэгэхээр Зөрчлийн хуулийг татаж авсан тухайгаа та албан бичгээр Улсын Их Хурлын даргад бас мэдэгдэх ийм боломжтой. Ингээд Нарантуяа гишүүн Зөрчлийн хуулиа бол татаж авах боломжтой гэдгээ хэллээ. 

Тэгээд Эрүүгийн хуульд нэмэлт, өөрчлөлт оруулах Улсын Их Хурлын гишүүн Нарантуяа нарын санаачилсан Эрүүгийн хуульд нэмэлт, өөрчлөлт оруулах тухай хуулийн төслийг хэлэлцэх эсэх асуудлаар санал хураана. 
Эрүүгийн хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураая. Санал хураалт. 

Нямдорж гишүүнд микрофон. 

Ц.Нямдорж: Санал тэнцэж байгаа учраас дахиад санал хураалгая гэсэн горимын санал гаргаж байна. 

Горимын саналаар санал хураая. Саяын санал хураалтыг хүчингүй болгоё гэсэн томьёоллоор санал хураая. Санал хураалт. 

Нямдорж гишүүний микрофоныг өгье. Би сая зөвшөөрч дарсан чинь эсрэг гарчихлаа. Дахиад санал хураалгаж өгөөч. 
Дахин санал хураалт явуулъя. Энэ санал хураалтыг хүчингүй болгоё гэсэн томьёоллоор санал хураалт. 60 хувийн саналаар санал дэмжигдлээ. Горимын санал батлагдлаа. 

Одоо Эрүүгийн хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя. Санал хураалт. 

60 хувийн саналаар санал дэмжигдлээ. Эрүүгийн хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцэх эсэхийг дэмжлээ. 

Сая Дэгийн тухай хуульд заасны дагуу Зөрчлийн тухай хуульд нэмэлт оруулах тухай хуулийн төслийг хуулийн төсөл санаачлагч татан авсан тул энэ талаарх албан бичгээ Их Хурлын даргад мэдэгдэнэ. 

Чуулганы нэгдсэн хуралдаанд Байнгын хорооны санал, дүгнэлтийг танилцуулах гишүүнээр Батнасан гишүүнийг томилъё. 

Батзандан гишүүн санал, дүгнэлтийг чуулганы хуралдаанд танилцуулна. 

Хууль зүйн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье.


Дууны бичлэгээс буулгасан:
ПРОТОКОЛЫН АЛБАНЫ 
ШИНЖЭЭЧ

